
Nám og kennsla í breyttri heimsmynd: Hugrekki, hugsjónir og manneskjan í brennidepli. 

Hvernig styrkjum við háskólasamfélagið á tímum hraðra breytinga? 

 

Á einum og hálfum hraða: Athygli, streymisáhorf og kennsla í kvikmyndagreiningu 

Björn Þór Vilhjálmsson 

Þegar nemendur koma í inngangsnámskeiðið Kvikmyndarýni (KVI101G) í kvikmyndafræði 

er auðvitað um reynda áhorfendur að ræða, en þetta eru áhorfendur sem í síauknum mæli eru 

mótaðir af streymisveitum og stuttvídjóum í snjallsímum (e. short form videos / reels): 

kvikmyndir eru skoðaðar í fartölvum og símum, stundum á auknum spilunarhraða, með texta 

á skjánum og gjarnan með annan skjá við höndina. Það sem svo er valið er valið með aðstoð 

meðmælaalgríms og líkist oftast harla lítið þeim kvikmyndum sem finna má á kennsluskrá 

námskeiða kvikmyndafræðinnar. Á sama tíma getur gervigreindin framleitt fullkomlega 

boðlega þematíska túlkun á nær hvaða kvikmynd sem er (ekki síst þeim sígildu), eða rætt 

tiltekin rit útfrá meginhugmyndum og framlagi til fræðanna, en þetta gerir hefðbundin rituð 

prófform á borð við greiningarverkefni, dagbækur, ritgerðir og heimapróf vandasöm í 

framkvæmd og/eða úrelt. Í þessu erindi er því haldið fram að þessar tvær umbreytingar, sem 

til okkar koma í boði tæknifyrirtækja vestanhafs, beri að lesa sem samþætt fyrirbrigði og 

megi nálgast sem innbyggðan vanda athyglishagkerfisins, eða vanda athyglinnar, fremur en 

inntaksins. Jafnframt er því haldið fram að hugræn kvikmyndafræði bjóði háskólakennurum 

upp á bæði greiningu á vandanum og hagnýt viðbrögð við honum.  

Með hliðsjón af kenningahefð Davids Bordwell, sem lítur á áhorfandann sem virkan geranda 

er setur stöðugt fram tilgátur, og rannsóknum á samstilltri athygli og „klippiblindu“ (Smith 

2012), verður fjallað um breytingar sem gerðar voru á námskeiðinu Kvikmyndarýni við HÍ 

haustið 2026. Nemendur svöruðu í upphafi misseris nafnlausri könnun um eigin áhorfsvenjur 

og eru niðurstöðurnar nýttar sem greiningarefni í tímum og móta áherslur í námsmati. 

Námsmati sem þannig er beint að verkefnum sem krefjast nákvæmrar athygli á hljóð- og 

myndmáli, nákvæmri greiningu á myndskeiðum í kennslustund að loknu sameiginlegu áhorfi, 

osfrv. Ekki verður annað sagt en að vísbendingarnar séu ótvíræðar í þá átt að með því að gera 

umgjörð og skilyrði eigin áhorfs áþreifanleg í formi könnunar hafi leitt bæði til forvitnilegrar 

niðurstöðu um áðurnefnd atriði (það hversu algengt það er að horfa á auknum hraða og/eða 

tvískjáa áhorfið) heldur líka það að mikilvægur munur sé á því að neyta kvikmyndar og að 

greina hana. Niðurstaðan virðist vera sú að varðstaða um mannlega þáttinn í háskólanámi 

þurfi ekki að fela í sér andstöðu við tækniþróun. Hún getur falist í því að kenna nemendum að 

sjá hvernig tæknin mótar skynjun og veita þeim hugrekki til að hægja á!  

